
Dell’AneideCanto vi.





9.





Tutte ste belle storie Anea voleva

Vedere, e nce mettea meza jornata:

Mà torna Acate, che portata haveva

A la Sapia Sebilla l’ammasciata:

E co Acate porzì chella veneva

Figlia de Grauco, e vecchia ’mpresottata,

De la Treforme Dea Sacerdotessa,

E de lo junno Dio gran Profetessa.






10.





Parla, e dice ad Anea chella vecchiarda:

Co sse feure te ne vai ’n brodetto?

Lloco pierde lo tiempo, e l’ora è tarda?

E pe lo sacrefitio io già t’aspetto.

Scanna mò sette pecore, mà guarda,

Che tutte siano senza no defietto:

Sette jenche a le pecore accompagna,

Che non ce sia no pilo de magagna.






11.





Accossì disse, e subeto venire

Anea fece li jenche, e pecorielle.

Li Trojane a lo tempio fà trasire

Chella, a vedere cose assai chiù belle:

Nc’era na grotta, cosa da stordire!

Tutta scavata a botte de scarpielle

A na costa de monte, e nce s’entrava

Pe ciento porte, che spaparanzava.






12.





Comme pe ciento vocche all’ora stessa

Da chelle porte asceva lo parlare

De la Sebilla; e ccà la Profetessa

Disse ad Anea, horsù, puoi sbaporare!

Sbrigate figlio mio, perche haggio pressa;

Quale aracole t’haggio a ’nfrocecare?

Apollo è già venuto, e già lo sento

Ca me parla a l’arecchia lento lento.




Cui

